Gwasanaethau Boreol i Ysgolion Uwchradd  -  gol. Catrin Lewis


POENI / PRYDERU
· Emyn

· Poeni, Pryderu – dyna ddau air yn dechrau efo P sy’n golygu’r un peth.  Mae’r ddau yn sôn am feddwl am bethau ofnadwy a allai ddigwydd yn y dyfodol, ond pethau na fedrwch eu newid fel arfer.

· Mae pobl yn poeni am bob math o bethau.  Mae rhai yn poeni am fedru talu’r morgais, neu’r rhent.  

· Mae eraill yn poeni am sut mae nhw’n edrych.  Maen nhw’n poeni os yw eu dillad yn ffasiynol. 
· Mae hen bobl yn aml yn poeni am eu hiechyd, neu am ladron yn torri i mewn i’r tŷ.
· Am beth fyddwch chi’n poeni?  
· Mae rhai plant yn poeni oherwydd bod plant eraill yn pigo arnyn nhw.
· Mae eraill yn poeni am beth mae eu ffrindiau yn ei feddwl ohonyn nhw.  

· Mae rhai yn poeni am waith cartref, neu am arholiadau. 

· Mae rhai yn poeni am fod pethau’n anhapus gartref yn y teulu. 
· Dywedodd Iesu Grist wrthym am beidio a phoeni, oherwydd mae Duw yn gwybod popeth amdanom ac yn ein caru.  Dywedodd Ef mai’r peth pwysicaf y dylem ei wneud yw dod i’w adnabod ef, yna gallwn droi ato Ef i siarad am ein problemau.  
· Gwrandewch ar ei eiriau yn llyfr Mathew, Pennod 6.
Peidiwch poeni

25 "Felly, dyma dw i'n ddweud – peidiwch poeni beth i'w fwyta a beth i'w yfed a beth i'w wisgo. Onid oes mwy i fywyd na bwyd a dillad? 26 Meddyliwch am adar er enghraifft: Dyn nhw ddim yn hau nac yn medi nac yn storio mewn ysguboriau – ac eto mae eich Tad nefol yn eu bwydo nhw. Dych chi'n llawer mwy gwerthfawr na nhw. 27 Fedrwch chi ddim hyd yn oed gwneud eich bywyd eiliad yn hirach trwy boeni! 
· Mae Iesu Grist yn gwybod bod llawer yn poeni am bethau cas maent wedi eu dweud neu eu gwneud i bobl eraill.  Mae e’n cynnig maddau i rai sy’n wir edifar am hynny.  Dywedodd Ef, Os gwnewch chi faddau i bobl pan maen nhw wedi gwneud cam â chi, bydd eich Tad nefol yn maddau i chi hefyd.

· Gweddïwn
O Dduw, wnei di’n helpu ni i beidio poeni am bethau yn ddi-angen.  Helpa ni i dy drystio di, gan wybod dy fod ti’n gofalu amdanon ni bob amser.   Helpa ni hefyd i fod yn barod i faddau i eraill ac i dderbyn dy faddeuant di.

